Glanhau
Mae’n bwysig bod y cyfranwyr yn siarad yn eu tafodiaith naturiol. Mae croeso i chi addasu yr eirfa, y brawddegau a’r darnau i wneud y gwasanaeth yn addas i’ch anghenion, dim ond i chi gadw’n ffyddlon i’r brif neges.
PowerPoint (opsiynol): mae yna sleidiau Ppt i gyd-fynd â’r gwasanaeth.

· Ydych chi wedi gweld rhaglen deledu o’r enw ‘How clean is your house?’ Mae dwy fenyw – Aggie Mackenzie a Kim Woodburn yn ymweld â gwahanol dai ar hyd a lled y wlad. Yr un peth sy’n gyffredin am y tai i gyd ydy eu bod yn fudr/flêr/frwnt – fel arfer yn llawn germau, yn afiach a heb gael eu glanhau ers blynyddoedd. 
· Mae’r tai mor fudr/flêr/frwnt fel nad ydy’r perchnogion yn gwybod lle, na sut, i ddechrau eu glanhau. Mae nhw’n desperate  am help, ac yn troi at Aggie a Kim am eu bod yn gwybod y bydd tîm o bobl yn dod gyda nhw i hwfro, i olchi, i ddystio, i beintio, i sgrwbio/sgwrio ac i dacluso. 
· Yn y tai mae yna fudreddi hollol amlwg – gwe pry cop ym mhobman; llwch tew ar bob silff; llygod wedi marw o dan gadeiriau; baw ci ar garpedi; losin wedi llwydo ar y lloriau, a gwallt pobl ac anifeiliaid ar hyd y dodrefn/celfi.

· Ond mae yna fwy na jyst llanast allanol - mae Aggie yn hoffi cymryd samplau o wahanol lefydd yn y tŷ a’u gyrru i ffwrdd i labordy, i weld pa germau sy’n byw yn y tŷ yn anweledig. Mae’r germau’n rhy fach i ni i’w gweld a’n llygaid, ond mae llawer ohonyn nhw’n beryglus iawn. Yn aml iawn mae Aggie’n codi ofn ar berchnogion y tŷ wrth sôn am Clostridium Perfringens, Listeria, E.coli O157, Campylobacter a Salmonella. Mae pob un o’r germau yna’n gallu achosi salwch difrifol.

· Weithiau mae pethau’n edrych yn lân, ond dydyn nhw ddim yn lân mewn gwirionedd.
· Gyda microsgop cryf gallwn weld bacteria sy’n anweledig i’r llygad. Ond does yr un microsgop sy’n gallu gweld tu mewn i feddwl a chalon pobl. Ond mae Duw yn gweld.  Mae’r Beibl yn gwbl glir fod Duw’n gallu gweld beth sydd tu mewn i bob un ohonon ni, ac yn deall ein cymhellion.  Mae’r hyn ydyn ni tu mewn yn llawer pwysicach na sut ydyn ni’n edrych ar y tu allan.
·  Roedd gan Iesu neges blaen i bobl grefyddol oedd yn edrych yn neis a pharchus ar y tu allan, ond oedd yn ddrwg y tu mewn:

"Gwae chi’r arbenigwyr yn y Gyfraith a Phariseaid! Dych chi mor ddauwynebog! Dych chi’n glanhau’r tu allan i’r gwpan neu'r ddysgl, ond cawsoch chi’r hyn oedd ynddyn nhw trwy ddwyn a bod yn hunanol. Y Pharisead dall! Glanha’r tu mewn i’r gwpan neu'r ddysgl gyntaf; wedyn bydd y tu allan yn lân hefyd.           (Mathew 23:25-26)
Gweddïwn: Gweddïwn Weddi’r Arglwydd gyda’n gilydd. Ein Tad....

Neu 
Gweddïwn: Ein Tad, helpa ni i gofio mae’r hyn ydyn ni y tu mewn sy’n bwysig. Helpa ni i beidio â bod yn ddauwynebog, ond i wneud ein gorau i fod yn onest. Diolch i ti fod Iesu’n gwybod y gwir am bob un ohonon ni, ac nad oes unrhyw ffordd i dy dwyllo di. Amen  

